
Кириш. Ўзбекистон мустақиллиги туфайли тарихий жараёнларнинг янги 

парадигмаларини ўзлаштириш, ҳақиқатни англаш омилини шакллантириш ва унинг 

амал қилишига шароит яратиш имкони пайдо бўлди. Ўзбекистон тарихини 

ўрганишнинг янги, илмий холисликка ва тарихий объективликка асосланган 

принциплари ишлаб чиқилди. Пировардида мамлакатимиз тарихчилари ва бошқа 

гуманитар фанлар вакиллари томонидан Ўзбекистон тарихининг долзарб 

муаммоларига бағишланган юзлаб илмий ишлар янги концептуал ёндашувлар асосида 

тайёрланди. Қуйида сўз юритадиган тадқиқот ишимиз ҳам биз илгари сураётган ушбу 

фикр-мулоҳазаларимизнинг яққол ифодасидир.  

Ўзбек давлатчилиги тарихида гарчи қисқа давр яшаган бўлсада, Хоразм Халқ 

Совет Республикаси (1920-1924 йиллар) муҳим босқич сифатида из қолдирган. Хоразм 

Халқ Совет Республикаси (ХХСР)да Полвонниёз Ҳожи Юсупов бошчилигидаги миллий 

ҳукуматнинг шаклланиши билан  миллий тараққиёт сари амалий қадамлар ташланди. 

Ёш хиваликлар ўзларининг ислоҳотчилик ғоялари ва давлатчилик қарашларини ўзлари 

бошқараётган янги ҳукуматда амалга оширишга киришдилар. Республика йилларида 

Хоразм воҳаси аҳолиси хонликдан мерос қолган асоратларни тугатиб, дастлабки 

демократик ўзгаришларни ҳаётга жорий этиш учун интилдилар. ХХСР раҳбарлари ва 

бошқа миллий раҳбар ходимларнинг тинимсиз фаолияти натижасида янги 

республикада қисқа муддат давомида катта ишлар амалга оширилди. Аммо совет 

ҳокимиятини зўравонлик билан қарор топиши ҳамда минтақани социалистик 

тараққиётга тортиш орқали бу ерда советлаштириш ва руслаштириш сиёсатни олиб 

бориши каби муаммоларни ўрганиш, холисона ёритиш каби масалалар бугунги кунда 

тарихни тадқиқ этишда муҳим аҳамият касб этади. 

Методлар ва ўрганилганлик даражаси. Мазкур мавзуда ёзилган тарихий 

адабиётларнинг таҳлили шуни кўрсатадики, уларни методологик ёндашув ва илмий 

хусусиятга кўра учта асосий гуруҳ: биринчи гуруҳ – совет даврида яратилган 

тадқиқотлар бўлиб,  буларга Г.Непесов [1], А.Гордиенко [2], Х.Ҳамдамов [3], 

И.Погорельский [4]  каби муаллифларнинг асарларини айтиб ўтиш жоиз. Аммо ушбу 

гуруҳга хос адабиётларнинг умумий хусусияти шундан иборатки, уларда холислик 

тамойиллари бузилган, синфий ёндашув устунлик қилган, тарих коммунистик 

мафкуранинг аввалдан белгиланган ва қотиб қолган маълум бир қолипи асосида 

ёзилган ҳамда бирламчи манбалар ушбу ғаразли мақсадга хизмат қилдирилган. Шу 

боисдан ХХСР тарихи мавзусида совет даврида яратилган тадқиқотларнинг умумий 

таҳлили шуни кўрсатадики, бу ишлар бугунги кун талабларига жавоб бера олмайди. 

Иккинчи гуруҳ – Ўзбекистон Республикаси мустақилликка эришганидан 

https://doi.org/10.47390/SP1342V3I11Y2023N28

Р.Раджапова[5], М.Жўраев[6], Р.Абдуллаев ва бошқалар[7]нинг илмий муҳаррирлигида 

нашр этилган китоблар, Қ.Ражабов[8], Б.Кошанов[9], Н.Полвонов[10], 

М.Маткаримов[11], Б.Мамадаминова[12]ларнинг тарихий тадқиқотларини таъкидлаш 

ўринлидир. Дарҳақиқат,  Ўзбекистон Республикаси мустақилликка эришгач, тарихий 

жараёнларни холис ва ҳаққоний ёритиш учун қулай шароит юзага келди. Мустабид 

совет тузумининг емирилиши, миллий маънавиятнинг тикланиши натижасида 

Ўзбекистон тарихининг ажралмас қисми бўлган Хоразм Халқ Совет Республикаси 

тарихини ёритишда синфий ва партиявий ёндашувлар инкор қилиниб, муаммони фақат 

илмий асосда чуқур ўрганишга киришилди. Биз эътироф этаётган мазкур гуруҳдаги 

тадқиқотлар ҳамда уларнинг муаллифлари масаланинг айрим жиҳатларини ёритишда 

шу нуқтаи назардан ёндашган. Учинчи гуруҳ – хорижий тадқиқотлар ҳисобланиб, улар 

сирасига Т.Алланиязов[13],  К.Мухаммадбердиев[14], Alexander  Park[15], Baymirza 

Hayit[16], Adeeb Khalid[17]  асарларини келтириш мумкин. Муҳожирликдаги 

туркистонликлар ва хорижий тадқиқотчилар ўз асарларида ХХ аср бошларида 

Туркистон минтақасида, хусусан, Хоразмдаги сиёсий ва ижтимоий муаммолар имкон 

қадар холис ва илмий таҳлил қилиниб, муҳим далиллар келтирилади. Бироқ бу 

тадқиқотларда Хива хонлигида монархик тартиботнинг ағдарилиши ва  Хоразм Халқ 

Совет Республикасининг ташкил топиши тарихи  жиддий тадқиқ этилмаган. 

Муаммонинг бу жиҳатлари ушбу мавзунинг алоҳида тадқиқот объекти сифатида танлаб 

олинишига имкон яратди. 

Тадқиқот натижалари. Большевиклар Туркистонда ҳокимиятни қўлга олгач, 

Хива хонлиги ва Бухоро амирлиги ҳудудини ҳам босиб олиб, бу давлатлар ўрнига 

инқилобий ҳукуматлар ташкил этишга ҳаракат қилди. Бу РКП (б) МК ва РСФСР 

раҳбариятининг Шарққа нисбатан тутган янги йўлининг Туркистон минтақасида акс 

этиши эди. 1918-1920 йилларда Хива хонлиги ва Бухоро амирлигида, шунингдек, 

хонликларга яқин ва чегарадош давлатлар бўлган Афғонистон, Эрон, Туркия, 

Ҳиндистон, Хитой ва бошқа мамлакатларда ўз миқёсига кўра жуда катта миллий 

озодлик ҳаракатлари ва турли қўзғолонлар бўлди. Большевикларнинг олий сиёсий 

раҳбарияти ўртасида 1919 йил ёзида Шарқ мамлакатларида авж олган озодлик 

ҳаракатларини совет Россияси манфаатига бўйсундириш учун фойдаланиш режаларини 

амалга ошириш, бу империявий режага эришиш учун ҳатто ҳарбий куч ва зўравонлик 

ишлатишдан ҳам тўхтамаслик фикри кучайди[18]. 

1919 йил 22 декабрда Туркистон комиссияси директивасига биноан Туркистон 

комиссияси ва Туркистон фронти (Туркфронт) вакили Г.Скалов ва Амударё гуруҳи 

қўшинларининг қўмондони Н.М.Шчербаков Хива хонлиги ҳудудига “унинг қўзғолон 

кўтарган халқига ёрдам кўрсатиш учун” бостириб кириш тўғрисида буйруқ бердилар. 

Амударё гуруҳи қўшинларининг қисмлари икки отрядга: Н.А.Шайдаков 

қўмондонлигидаги Шимолий отряд ва Н.М.Шчербаков қўмондонлигидаги Жанубий 

отрядга бўлинди. 23 декабрда совет қўшинларининг хонлик ҳудудига бостириб кириши 

бошланди. Жанубий отряд таркибида хивалик қочоқлар (Ёш хиваликлар, коммунистлар 

ва ҳ.к.) дан ташкил топган кўнгилли отряд ҳам курашди. Совет қўшинлари илгарилаб 

борган сари уларга туркман ва ўзбек аҳолисидан ташкил топган қўзғолончилар 

отрядлари қўшилаверди. Тез орада хивалик қўзғолончиларнинг умумий сони 3000 

кишига етди. Совет қўшинлари Жунаидхон йигитлари қаршилигини енгиб, 

қўзғолончилар отрядлари билан биргаликда Кўҳна Урганч, Эминқалъа, Порсу, Иляли, 

Тошҳовузни қўлга киритди. Улар 1920 йил январь ойининг иккинчи ярмида Жунаидхон 

қўшинларига Ғазовот туманида жиддий зарба бериб, пойтахт Хивага яқинлашиб 

келдилар ва 1 февралда шаҳарни жангсиз эгалладилар[19]. 2 февралда Хива хони Саид 

Абдуллахон тахтдан воз кечди. 

Хивада хонлик тузуми ағдариб ташланган куннинг ўзида Ёш хиваликлар фирқаси 

аъзоларидан иборат Муваққат инқилобий қўмита тузилиб, Тўрткўлдаги Ёш хиваликлар 

инқилобий қўмитасининг бошлиғи Мулла Жуманиёз Султонмуродов унга раис қилиб 

тайинланди. Қўмита таркибига уламолар вакили Одамохун Ортиқов, йирик савдогар 

Матпанобой Мадраҳимов, туркманлар вакиллари Мулла Ўроз Хўжамуҳамедов ва Мулла 

Наврўз Рўзибоев аъзолар қилиб киритилди[20]. Бу қўмита 2 ой давомида ҳам қонун 

чиқарувчи, ҳам ижро қилувчи ҳокимият вазифасини бажарди. 

Ёш хивалик жадидлар Хоразмда ағдариб ташланган хонлик тузуми ўрнига 

демократик республика қуриш учун интилдилар. Янги давлатнинг асосларини 

яратишда 1920 йил 26 - 30 апрелда бўлиб ўтган Бутунхоразм халқ вакилларининг I 

қурултойи катта роль ўйнади. Қурултойда Хоразм Халқ Совет Республикаси (ХХСР) 

тузилганлиги тантанали равишда эълон қилинди. Қурултойда 15 кишидан иборат ёш 

республика ҳукумати – Хоразм Халқ Нозирлар Шўроси тузилди[21]. 

Ҳукумат бошлиғи П.Юсупов тажрибали давлат арбоби бўлиб, у дастлабки 

кунлардан бошлаб Хоразм Республикасида демократик ислоҳотларни ўтказиш, 

мамлакатнинг амалда мустақил бўлиши учун курашди. 

ХХСР биринчи ҳукумати нозирларининг аксарияти жадидлардан иборат бўлган 

ва шу сабабли ҳукумат Ёш хиваликлар ҳукумати деб юритилган. Ёш хиваликлар 

мамлакатда хонликдан қолган асоратларни тугатиш, республикада демократик 

тузумни қарор топтириш, мустақил Хоразм давлатини барпо қилиш учун курашди. 

Россия расмий доиралари, Туркистон комиссияси ва Туркистон фронти вакиллари 

мустақил сиёсат юритишга интилаётган Ёш хиваликлар ҳукуматини бадном қилиш 

учун жон-жаҳди билан ҳаракат қилди. Совет давлатининг қуролли иғвогарликларига 

қарамай, Ёш хиваликлар ҳукумати қарийб бир йил яшади[22]. 

Хивада монархияга асосланган хонлик тузуми ағдариб ташлангандан кейин 

ҳокимиятнинг янги бошқарув шакли, яъни республика бошқаруви ўрнатилди. Янги 

ташкил топган Хоразм Халқ Совет Республикаси (ХХСР)да демократик ислоҳотларни 

жорий қилиш учун кураш бошланди. Ёш хиваликлар партияси раҳбарлари ҳокимиятга 

қизил армия ва большевиклар ёрдамида келган бўлсалар ҳам Хоразмда яшаётган 

аҳолининг кенг қатламлари манфаатлари учун курашдилар. Бироқ Хоразм тупроғига 

бостириб кирган қизил армия қисмлари бу ерни тарк этмади. Совет Россияси ва унинг 

ҳукмрон доиралари, Туркистон АССРдаги большевиклар “хонлик зулми”дан қутулган 

хоразмликларни қизил армия кучлари ёрдамида “советлаштириш ва руслаштириш”га, 

бутун минтақада совет ҳокимиятини мустаҳкам қарор топтириш учун барча воситалар 

билан ҳаракат қилди. 

1919 йил 13 сентябрда Москвада РСФСР билан ХХСР ўртасида 24 моддадан 

иборат Иттифоқ шартномаси, ҳарбий-сиёсий ва 15 моддадан иборат иқтисодий битим 

каби ҳужжатлар имзоланган эди[23]. Шартномада Россия томонидан “Хоразм Халқ Совет 

Республикасининг тўла эркинлиги ва мустақиллиги” тан олинган бўлса-да, амалда у 

қуруқ декларация бўлиб чиқди. 

Тарихий тадқиқотларда тўғри таъкидлаганидек, Хоразмда ХХ аср бошларида 

асосий сиёсий куч Ёш хиваликлар партияси бўлган. Ёш хиваликлар хоннинг ва унинг 

амалдорларининг мустабид зулмига қарши Хоразм аҳолисининг курашига бошчилик 

қилди. Улар 1920 йил февралдан 1921 йил март ойигача бир йилдан ортиқ вақт 

давомида ХХСР ҳукуматини ҳам бошқардилар. Бироқ 1921 йил 6 мартда Хивада турган 

қизил армиянинг сиёсий бўлими раҳбарлигида амалга оширилган фитна натижасида 

Полвонниёз Ҳожи Юсупов ҳукумати ағдариб ташланди. 1921 йил март ойида махсус 

декрет билан Ёш хиваликлар партияси фаолияти бутунлай тақиқланди[24]. 

Тўнтаришдан кейин ҳукуматнинг собиқ раиси яширинишга зўрға улгурди[25]. 

Бироқ орадан кўп ўтмай, у қамоққа олинди. Қизил аскарлар қўлига тушмай қолган 

айрим нозирлар Жунаидхон қўшинлари сафига бориб қўшилди. Сиёсий бошқарма 

рўйхати асосида 6 кишилик Муваққат инқилобий комитет (ревком) тузилгани эълон 

қилинди. Унга Собирберган Қўчқоров раис қилиб тайинланди. 

Шундай қилиб, Хоразм Халқ Совет Республикасида яна ташқи кучлар томонидан 

давлат тўнтариши ўтказилди ва қонуний сайланган Ёш хиваликлар ҳукумати 

ағдарилди. Афсуски, бу ҳолат ХХСР мавжуд бўлган кейинги йилларда яна ҳам давом этди. 

1921 йил июль ойида Хоразм Марказий Ижроия Қўмитасининг декретига биноан 

8 та муваққат инқилобий комитетлар (ревкомлар) ўрнида Қўнғирот, Манғит, Хўжайли, 

Хонқа, Тошовуз, Янги Урганч, Ҳазорасп, Ғазовотда район ижроия комитетлари 

(райисполкомлар) ташкил қилинди[26]. 

ХХСР ҳукумати таркиби ҳам ўзига хос бўлиб, ҳукумат аъзолари бўлган нозирлар, 

яъни вазирлар этник жиҳатдан туб жой аҳоли бўлган ўзбеклар, туркманлар, 

қорақалпоқлардан ташқари Марказ манфаатларига хизмат қиладиган ҳамда қизил 

армия сафларида бўлган ва большевиклар партиясининг аъзолари ҳисобланган 

татарлардан иборат эди. Кейинчалик ҳукумат таркибига руслар ва бошқа европалик 

миллат вакиллари, Тошкентдан юборилган “тажрибали совет, партия, хўжалик 

раҳбарлари ва ходимлари” ҳам киритилди. Совет ҳокимияти ва большевиклар Хоразмда 

бу даврда тез-тез турли фитна ва исёнларни уюштириб, ХХСР ҳукуматини зўрлик билан 

бир неча марта ағдариб ташладилар. Фақат 1920 йил февраль –  

1921 йил июнь ойларида ХХСРда 2 марта муваққат инқилобий комитет (ревком) 

тузилиб, унга фавқулодда ҳуқуқлар берилди. Бу ревком амалда ХХСР ҳукумати устидан 

назорат ўрнатиб, большевикларнинг Хоразмда юритган мустамлакачилик сиёсатини 

амалга оширишга ҳаракат қилди. 

Хуллас, 1921 йил охирлари ва 1922 йил бошларидан бошлаб Хоразмда 

давлатчиликнинг мустақил ривожланишига катта зарба берилди. ХХСР расман 

мустақил республика ёки давлат бўлса ҳам, у аслида совет Россияси ҳимояси остида ва 

унинг қонунлари асосида иш кўришга мажбур қилинди. Хоразмдаги миллий раҳбар 

ходимлар доимий равишда Марказ тазйиқи остида фаолият кўрсатди. 

РКП(б) МКнинг Ташкилий бюроси ўзининг 1924 йил 31 январдаги мажлисида 

бошқа масалалар билан бир қаторда Туркистон, Бухоро, Хоразм Республикаларининг 

миллий-ҳудудий чегараланиши тўғрисидаги масалани ҳам кўриб чиқди ва 

Я.Э.Рудзутакка мазкур республикаларнинг масъул ходимлари билан биргаликда бу 

ғояни амалда қандай рўёбга чиқариш мумкинлигини олдиндан муҳокама қилиб 

кўришни топширди. 

“Ўзбекистон тарихи” номли фундаментал тадқиқотда таъкидланганидек, Хоразм 

ва Бухоро Халқ Республикаларининг мустақиллиги бу давр охирига келиб ниҳоятда 

хаёлий хусусиятга эга эди. Ҳақиқатда улар мустақилликни қўлдан бой берган эдилар. 

Учта республиканинг иқтисодий жиҳатдан бирлашуви ва Ўрта Осиё Иқтисодий 

Кенгашининг тузилиши, Хоразм ва Бухоро Коммунистик партияларининг РКП(б) 

таркибига кириши ва РКП(б) МК Ўрта Осиё бюросининг ташкил этилиши, Россия билан 

Бухоро ва Хоразм Республикалари ўртасида янги иқтисодий битимларнинг тузилиши, 

пул муомаласининг бирхиллашуви (унга Россия червонининг асос қилиб олиниши) 

натижасида, бу давлатларга сиёсий, иқтисодий, молиявий жиҳатдан ҳукмронлик қилиш 

бутунлай Москва ихтиёрига ўтди[27]. 

Шуни ҳам айтиб ўтиш жоизки, 1923 йил 17-20 октябрда булган Бутунхоразм халк 

вакилларининг IV қурултойи ХХСРни Хоразм Совет Социалистик Республикаси (ХССР)га 

айлантириш тўғрисида қарор қабул килди. 20 октябрда ХССРнинг 5 та бўлим ва 12 

бобдан иборат янги Конституцияси қабул қилинди. Афсуски, бу Конституция 

мамлакатнинг факат социалистик қурилиш йўлига ўтишини қонун йўли билан 

мустаҳкамлади. Унга мувофик, ернинг хусусий мулк эканлиги бекор қилинди, вақф 

мулклари Маориф нозирлиги ихтиёрига берилди. Қозихоналар фаолияти тақиқланиб, 

совет судлари ташкил килинди. Демак, 1923 йил октябрь ойидан бошлаб Хоразм 

Республикасидаги демократик ўзгаришларга чек қўйилди. Хоразмни советлаштириш 

жараёни ўзининг юқори босқичига кутарилди. 

Хоразм Компартияси раҳбариятида миллий чегараланишга турлича муносабат 

пайдо бўлган эди. 1924 йил 3 мартда бўлган ХКП МК Ижроия бюроси мажлисида ахборот 

тартибида РКП(б) Марказий Комитети Ўрта Осиё бюросининг аъзоси И.Межлаукнинг 

миллий-ҳудудий чегараланиш тўғрисидаги маърузаси тингланди ва муҳокама 

қилинди[28]. 

Бироқ бу масалада Хоразм Республикаси раҳбариятининг ўз қарашлари бўлган. 

Хоразм Компартияси Марказий Комитети масъул секретари Қаландар Одинаев, 

Марказий Комитет аъзоси Маткарим Абдусаломов ва бошқа миллий раҳбар ходимлар 

миллий-ҳудудий чегараланишга ошкора равишда қарши чиққанлар. Улар Хоразмнинг 

ўзига хос табиий ва жуғрофик ҳамда миллий-маданий хусусиятларини ҳисобга олиб, уни 

алоҳида федератив республика сифатида СССР таркибига қўшилиш таклифини илгари 

сурганлар. Бу миллий раҳбарлар ўз қарашлари ифодаланган ғоя ва таклифлари 

ифодаланган турли мактублар ва мурожаатномаларини бир неча марта Тошкент ва 

Москвадаги турли юқори органларга юборганлар. 

РКП(б) МК Ўрта Осиё бюроси Хоразм Компартияси Марказий Комитети 

таркибини янгилагач ҳамда бошқарувда хоразмликлар ўрнини Тошкент ва Москвадан 

юборилган “тажрибали партия, совет ва хўжалик раҳбарлари” билан алмаштиргач, ўз 

режаларини силлиқлик билан амалга ошира бошлади. Хоразм Компартияси Марказий 

Комитетининг янгиланган таркиби 1924 йил 26 июнда аввал 9 июнда қабул қилинган 

қарорни бекор қилди ҳамда Хоразм учун ҳам миллий чегараланишнинг зарурлигини 

эътироф этди. РКП(б) МК Сиёсий бюроси Ўрта Осиё бюросининг таклифи билан яна бу 

масалага қайтди ва Хоразмни Бухоро ҳамда Туркистон республикалари билан бир 

қаторда миллий-ҳудудий чегараланиш жараёнига қўшди. 

Хоразм Марказий Ижроия Комитети 1924 йил май ойида Хоразм ССР таркибида 

Туркман автоном вилояти ва Қорақалпоқ автоном вилояти тузиш тўғрисида қарор 

қабул қилинган эди[29]. 

1924 йил 29 октябрь – 2 ноябрда Хива шаҳрида бўлиб ўтган Бутунхоразм 

Советларининг V қурултойи ҳам миллий давлат чегараланиши тўғрисида қарор қабул 

қилди. 30 октябрда қабул қилинган қурултой қарори асосида Хоразмда яшовчи 

ўзбеклар, туркманлар ва қорақалпоқларга Хоразм 

Республикаси таркибидан ажралиб чиқиб, тегишли миллий республикалар ва автоном 

областларга бирлашиш ҳуқуқи берилди[30]. 

Хулоса. Хулоса қилиб айтганда, ХХ аср бошларида ҳам мавжуд бўлган Хива 

хонлиги қадимий давлатчилик анъаналарига эга бўлишига қарамасдан бу даврга келиб 

жаҳон тараққиётидан анча орқада қолган бўлиб, монархияга асосланган хонлик 

бошқарув тузумини ислоҳ қилиш муҳим тарихий заруриятга айланди. Хоразм воҳасида 

вужудга келган жадидчилик ҳаракатидан Ёш хиваликлар партияси ўсиб чиқди. Хоразм 

тараққийпарвар кучлари ва Ёш хиваликлар дастлаб хонликни конституцион монархия  

сифатида сақлаб қолиб, Мажлис ташкил қилиб, мамлакатда турли ислоҳотларни  амалга  

оширмоқчи  бўлдилар. 1917 йилда ҳукумат тепасига келган Ёш хиваликлар фаолияти  

узоққа  чўзилмади. Хиванинг сўнгги  хонлари Асфандиёрхон ва Саид Абдуллахон қатағон 

усулларини қўллаб, Ёш хиваликларни мамлакат ҳудудидан бадарға қилишди. Тўрткўл 

ва Тошкентда жойлашган Ёш хиваликлар инқилобий партияси бу пайтда совет 

ҳокимияти ва большевиклар билан ҳамкорлик қилиб, Хивада хонлик тузумини қизил 

аскарлар ёрдамида 1920 йил 1 февралда ағдариб ташлашга муваффақ бўлдилар. 

Большевиклар ёрдамида Ёш хиваликлар партияси ҳокимият тепасига келди. 1920 йил 

апрелда бўлган Бутунхоразм халқ вакиллари I қурултойида Хоразм Халқ Совет 

Республикаси ташкил қилинди. Полвонниёз Ҳожи Юсупов бошчилигида Хоразм Халқ 

Нозирлар Шўроси тузилди. Ёш хиваликлар ўзларининг ислоҳотчилик ғоялари ва 

давлатчилик қарашларини ўзлари бошқараётган янги ҳукуматда амалга оширишга 

киришдилар. Республика йилларида Хоразм воҳаси аҳолиси хонликдан мерос қолган 

асоратларни тугатиб, дастлабки демократик ўзгаришларни ҳаётга жорий этиш учун 

интилдилар. ХХСР раҳбарлари ва бошқа миллий раҳбар ходимларнинг тинимсиз 

фаолияти натижасида янги республикада қисқа муддат давомида катта ишлар амалга 

оширилди. 1924 йил кузида Ўрта Осиёда миллий-ҳудудий ўтказилиши натижасида янги 

совет республикалари ва автоном областлари ташкил қилинди. Хоразм Республикаси 

раҳбарлари ва хоразмликларнинг муайян қисми миллий чегараланишга қарши бўлишса 

ҳам республика ҳудуди янги ташкил қилинган Ўзбекистон ССР, Туркманистон ССР, 

Қорақалпоқ автоном области таркибига киритилди. Шундай қилиб, 1924 йил ноябрда 

Хоразм Республикаси тугатилди. 1925 йил январда Ўзбекистон ССР таркибида Хоразм 

вилояти ташкил қилинди. 

